
          УРЫВАК ЗЬ ДЗЁНЬНІКА КАРЛА ПЭТЭРСА…

          жаўнера 233-га пяхотнага палка
(102-я пяхотная дывізія, 9-я Армія, група армій «Цэнтар»)

        

      

    


    
    Улетку 2002 году да мяне выпадкова трапілі здымкі, зробленыя невядомым нямецкім вайсковым фатографам. Іх прывезьлі нямецкія вэтэраны, якія ехалі далей на ўсход наведаць магілы сваіх аднапалчанаў. Здымкі гэтыя мяне надзвычай зацікавілі, бо былі рэччу ўнікальнай. У Полацку з другой паловы 1930-х гадоў фатаграфаваньне публічных месцаў прыраўноўвалася да шпегаваньня. Прычынаю была савецкая параноя і невялікая адлегласьць да польскае мяжы, і таму сёньня ёсьць рарытэтам здымкі гарадзкое даваеннае забудовы. Як відаць з подпісаў, аўтар быў у горадзе недзе між 2 і 20 верасьня 1941 году.

Пазьней мне пашчасьціла патрымаць у руках дзёньнік Карла Пэтэрса, жаўнера 233-га палка 102-й пяхотнае дывізіі, які амаль у той самы час праходзіў з сваёй часткай праз Полацак. Каб адчуць подых таго часу праз здымкі аднога і занатоўкі другога, я пастанавіў даць іх без купюраў, адно толькі зь неабходнымі тлумачэньнямі. 

Міхась Баўтовіч




23 ліпеня

Апошні дзень у Вільні. Да 18.30 цягнуцца прыгатаваньні да маршу.

Яшчэ раз у Доме жаўнера. У ... танчаць. Не разумею. Навошта гэта дазволена? 


24 ліпеня

І зноўку сьпяваем тую прыгожую песеньку: Wozu ist die Strasse da — zum Marschieren! Амаль шэсьць гадзінаў адмахалі 33 км па дарозе 1-й клясы, то бок брукоўцы. У ..., месца прызначэньня.

Вуліца ў Полацку. Людзі стаяць за харчамі. 2 верасьня 1941. Скрыжаваньне сёньняшніх вуліц Кастрычніцкай і Эўфрасіньні Полацкай. Удалечыні відаць Чырвоны мост і трохкутны шчыт дамініканскага касьцёлу. Праца крамы сьведчыць пра ўнармаваньне пэўных сфэраў жыцьця акупацыйнай адміністрацыяй.

Нямецкая войскі ў кагадзе занятым Полацку – кадры зь нямецкай кінахронікі (1941).

Праваслаўны сьвятар і манашкі ля былога жаночага манастыра ў Полацку. Зьлева зондэрфюрэр Лютар. 2 верасьня 1941. Бальшыня дасьледчыкаў датуе аднаўленьне манастырскага жыцьця ў Полацку 1943 г., аднак здымак сьведчыць пра іншае.

Нямецкая войскі ў кагадзе занятым Полацку – кадры зь нямецкай кінахронікі (1941).





25 ліпеня

Тая самая дарога. Краявід становіцца ўсё прыгажэйшым. Багатыя пабудовы, некалі магнацкія рэзыдэнцыі, лясы і разьлеглыя раўніны зьмяняюцца як у калейдаскопе. Відаць болей культуры. Перад намі паўстаюць мураваныя будынкі з чырвонай дахоўкай. Разгортваем лягер побач. На вуліцах гэтага мястэчка пануе шасьціпромневая зорка, якую мусяць насіць усе жыды. Восемдзесят адсоткаў жыхароў — гэта жыды. 


26 ліпеня

33-кілямэтровы марш пры добрым надвор’і. Разьмяшчаемся ў нейкім мястэчку. Дзевяноста адсоткаў жыдоў. Смаргонь. Гэтай ноччу я на варце. Тры гадзіны сну мусіць хапіць перад 44-кілямэтровым маршам, што чакае нас заўтра. 


27 ліпеня

Тыдзень у Расеі. Рухаемся далей на ўсход каля старых палявых пазыцыяў, сховішчаў і варонак Вялікае Вайны [тут ідзецца пра вайну 1914—1918 гг. — Рэд.]... Пасьля пераадоленьня Вяльлі — зноў багністы абшар. Потым, як узнагарода, найпрыгажэйшы мяшаны нямецкі лес, і на ўскрайку пясок. Над Вяльлёй, у Вялейцы, урэшце ля мэты. 


28 ліпеня

Зноўку 30 км. Яшчэ раз пераадольваем Вяльлю, потым 9 км празь пясок і лес.

Ззаду застаецца наш Pi-Zug [аддзел сапэраў. — М. Б.] 


29 ліпеня

Аж да Д... толькі 20 км. На чале крочыць наш N. Z. [служба сувязі. — М. Б.].

Pi-Zug зноўку застаецца ззаду. Упершыню знаёмімся з блохамі й вошамі. Памнажаюцца яны хутка і даюць нам адчуць на ўласнай скуры, як выглядае асалода ў Расеі. У Д... упершыню за доўгія месяцы аб’ядаемся печанаю бульбай, прыгатаванай уласнаручна. 


30 ліпеня

Апошні, але і найкарацейшы марш... да нашага новага месца прыстанку на невядома колькі дзён. Па суседзтве — Вяльля і палявы аэрадром. У палявым шпіталі жаўнеры з-пад Смаленску. Расейцы шматкроць аказваюць супраціў, але кола перад брамамі Масквы сьціскаецца. 


3 жніўня

Пасьля агляду і рамонту ўсёй амуніцыі далучаемся да дзеяньняў на поўнач ад Смаленску. Даходзім да 1400-га кілямэтру ад Грос Борну [мястэчка ў Памэраніі, цяпер Борн Сулінава ля заходняе мяжы Польшчы, дзе ў 1940—1941 гг. кватаравала 102-я дывізія. — М. Б. ]. Калі б выйшлі зь Ёганэсбургу [мястэчка ва Ўсходняй Прусіі, цяпер Піш ля ўсходняе мяжы Польшчы, празь якое праходзіла 102-я дывізія.  — М. Б.], наша «дывізія валацугаў» знаходзілася б ужо 400 км за Масквой. Калі ўжо ўпрыгожаць нас «маршавай узнагародай», якую пэўна належала б выдумаць?


4 жніўня

Калі ў першым дні паходу пераадолелі 50 км, сёньня здолелі толькі 30 км.

Прайшлі мы праз Глыбокае, нядрэнны горад. Рушым у кірунку Полацку.


5 жніўня

Праз Плісу, Зябкі аж да Празарокаў, 38—42 км. Дзень адпачынку. У роце ёсьць страты.


7 жніўня

Зноўку 36 км, Коханава. Варта злавіла некалькі «кашубаў» [назва славянскага народу, што жыве ў Памэраніі, тут мае зьняважлівы сэнс. — М. Б.].


8 жніўня

У струменях дажджу. Марш на Полацак. Гразьнем у пяску па калені. Замест 30 прайшлі 40 км. У Полацку мелі магчымасьць пазнаёміцца з узорам бальшавіцкае культуры... Горад цалкам выпалены. Ацалелі толькі некалькі «кашубскіх буданоў»... Начлег у Ю...


9 жніўня

Дождж яшчэ ліе цурком. Не зважаючы на тое, што апошні наш транспарт зьявіўся ў 03.30 уранку, ужо ў 04.30 рушым далей. Зразумела, целы нашыя яшчэ зусім мокрыя. Аднак шчасьце нас не пакідае, на даляглядзе зьяўляецца сонейка. Спазнаем бясконцыя расейскія лясы.

Праз кожныя 20 км вёсачка з убогімі хатамі, якіх у нас было шмат да 1933 году. Так выглядае гэты рай для працоўных! Калі да 1933 году, здаралася, людзі марылі аб гэтым раі, то цяпер кожны жаўнер усходняе кампаніі стане нацыянал-сацыялістам альбо сама меней ворагам бальшавізму.

25 км за Полацкам згубілі двух нашых таварышаў. Загінулі ад бандыцкіх стрэлаў з-за плоту. Бандыты дасталі па справядлівасьці. Пасьля трох дзён зноўку магчымасьць паплёхкацца і паплаваць у найпрыгажэйшым возеры.

Рухаемся ў бок Невелю. Прыстанак у Дрэтуні.

Дрэтунь — месца адпачынку пралетарыяту побач з аэрадромам. Адпачынковыя дамкі як пасталыя двары пры базары, трыбуны, найпрымітыўнейшыя спартовыя прылады, ямы ў зямлі, прызначаныя для стаянак транспарту. Побач змрочныя норы, у якіх гарцавалі вызнаўцы «Вольнага каханьня». Тут паны камісары раскашавалі ў стылі XVII стагодзьдзя.



10 жніўня

30 км, і затрымліваемся недалёка ад Невеля. 


11—13 жніўня

Два спакойныя дні перад пачаткам наступу. Агульны агляд костак, страўніка, аблічча, а таксама і амуніцыі. Усё было «адрамантавана». 


14 жніўня

Бяром удзел у дзеяньнях дзеля выпханьня супраціўніка ў кацёл. Наша дарога праходзіць празь Невель… Невель, як і Полацак, цалкам абрабаваны і зьнішчаны чырвонымі. У гэты дзень прайшлі 30 км. 


15 жніўня

Паступова займаем пазыцыі для акружэння праціўніка. 40 км у часе неміласэрнае сьпёкі. А ў стэпе так: аднаго дня дождж і становіцца халодна, а потым нечакана страшэнная гарачыня і сухмень. Кашубаў, то бок чырвоных у цывільным адзеньні, расстрэльваем без фармальнасьцяў.

Галоўная плошча з былым езуіцкім касьцёлам Сьв. Сьцяпана. У часе «рэканструкцыі» 1936 г. на плошчы ўсталяваны помнік Леніну (праект А. Бембеля), зруйнаваныя другі і трэці паверхі касьцёльных вежаў. Адразу пасьля ўваходу нямецкіх войскаў у горад помнік быў зруйнаваны, застаўся толькі п’едэстал.

Мікалаеўская царква ў Полацку. З памяшканьнем для нямецкай багаслужбы. 7 верасьня 1941. За савецкім часам царква не працавала. З пачаткам акупацыі немцы прыстасавалі яе для ўласных патрэбаў. Тут адпраўляліся службы па палеглых вайскоўцах, якіх потым хавалі на могілках Сьв. Ксавэрыя.

Дзьвіна. Полацак. Частка мосту разбурана. Верасень 1941. Мост збудаваны ў 1934 г. на месцы старога драўлянага. Быў разбураны 16 ліпеня 1941 г. спэцгрупай 174-й стралковай дывізіі на чале з дывізіённым інжынэрам маёрам В. Івановым.

Палявая багаслужба ў Шацілаве. На паўднёвы ўсход ад Полацку. 21 верасьня 1941.
Парафія Шацілава была ўніяцкай. У канцы ХVIII ст. з дапамогай полацкіх езуітаў перайшла на лацінскі абрад. Належала да полацкага дэканату. За савецкім часам службы не было. Царква разбураная савецкай артылерыяй у часе наступу ў чэрвені 1944 г.

Палявая багаслужба ў Шацілаве. На паўднёвы ўсход ад Полацку. Пасьля палявой багаслужбы
ў Шацілаве. Тубыльцы на каленях перад алтаром.
21 верасьня 1941.
Сёньня нават рэштак царквы не відаць. Толькі на мясцовых могілках яшчэ можна адшукаць старыя надмагільныя помнікі.

Разбураны Полацак. Верасень 1941. Рэшткі гарадзкое забудовы на ўсходнім баку плошчы Свабоды. Першыя разбурэньні былі ўчыненыя нямецкай авіяцыяй 3 ліпеня 1941 г., далейшыя страты нанесеныя ў часе артабстрэлаў 8—15 ліпеня 1941 г.

